
 

 

  

 

   
 

 

 Reykjavík, 16. apríl 2024 
  MSS24020127 

 
Borgarráð Reykjavíkur 
Tjarnagötu 11 
101 Reykjavík 
  

 

Hér með sendist útskrift úr fundargerð umhverfis- og skipulagsráðs dags. 10. apríl 2024 um 
eftirfarandi mál: 

 

Tillaga fulltrúa í ungmennaráði Vesturbæjar, Miðbæjar og Hlíða um hækkun launa í 
Vinnuskóla Reykjavíkur 

Lögð fram að nýju tillaga fulltrúa ungmennaráðs Vesturbæjar, Miðborgar og Hlíða, sbr. 1. liður 
fundargerðar borgarstjórnar og Reykjavíkurráðs ungmenna, dags. 27. febrúar 2024, sem vísað 
var til meðferðar umhverfis- og skipulagsráðs. Tillaga ungmennaráðsins er svo hljóðandi: 
 

Lagt er til að borgarstjórn samþykki að hækka laun unglinga í Vinnuskóla Reykjavíkur frá 
og með næsta sumri í samræmi við breytingar á launavísitölu frá 
því að síðasta launahækkun var gerð. 

 
Lögð fram svohljóðandi breytingartillaga fulltrúa Sjálfstæðisflokksins: 

 
Lagt er til að laun unglinga í Vinnuskóla Reykjavíkur hækki frá og með næsta sumri í 
samræmi við breytingar á launavísitölu frá því að síðasta launahækkun tók gildi vorið 2022. 
Jafnframt er lagt til að umrædd laun séu fest við launaflokk 217 til framtíðar í hlutfalli við 
áðurnefnda hækkun. 

 
Breytingartillagan er felld með fjórum atkvæðum fulltrúa Samfylkingarinnar, Framsóknar, Pírata 
og Viðreisnar. 
 
Lögð fram svohljóðandi breytingartillaga fulltrúa Samfylkingarinnar, Framsóknar, Pírata og 
Viðreisnar: 

 
Lagt er til að laun nemenda Vinnuskólans séu fest við launaflokk 217 (grunnlaunaflokkur í 
kjarasamningi Sameykis og Reykjavíkurborgar), dagvinnukaup 2555 kr. á klst. Laun 
nemenda ár hvert miðist þá við launaflokk 217 1. janúar þess árs. Nemendur í 8. bekk fái 
greidd 30% af launaflokki 217, nemendur í 9. bekk 40% af launaflokki 217 og nemendur í 
10. bekk 50% af launaflokki 217, sbr. framlagt bréf umhverfis- og skipulagssviðs. 
 

Breytingartillagan er samþykkt með fjórum atkvæðum fulltrúa Samfylkingarinnar, Framsóknar, 
Pírata og Viðreisnar. Fulltrúar Sjálfstæðisflokksins sitja hjá við afgreiðslu málsins. 
Tillagan er samþykkt svo breytt. 
 
 



 

 

  

 

   
 

 
Lögð fram svohljóðandi bókun fulltrúa Samfylkingarinnar, Framsóknar, Pírata og Viðreisnar: 

Við þökkum fulltrúum ungmennaráðs þeirra tillögur. Við tökum undir það að mikilvægt sé að 
skapa meiri fyrirsjáanleika með launakjör í Vinnuskólanum þannig að þau liggi fyrir strax í 
upphafi árs. Með samþykkt ráðsins nú er verið að tryggja þann fyrirsjáanleika til framtíðar með 
því að festa laun nemenda vinnuskólans við hlutfall tímakaups í launaflokki 217 í 
kjarasamningi Sameykis og Reykjavíkurborgar. Vinnuskólinn í Reykjavík er stærsti 
vinnuveitandi ungs fólk á landinu sem tryggir öllum ungmennum í 8.-10. bekk sem eftir því 
óska atvinnu og gegnir mikilvægu hlutverki í því að hjálpa þeim að stíga fyrstu sporin á 
vinnumarkaðnum. Sömuleiðis er tekið vel utan um ungmenni sem þurfa sértæka aðstoð og 
stuðning. 

Lögð fram svohljóðandi bókun fulltrúa Sjálfstæðisflokksins: 

Vinnuskólinn gegnir mikilvægu hlutverki á sviði hreinsunar, fegrunar og viðhalds í Reykjavík. 
Vinnuframlag unglinganna er mikilvægt og vegur þungt í umhirðu borgarinnar. Laun 
unglinganna hækkuðu síðast sumarið 2022 en voru síðan óbreytt 2023 samkvæmt sérstakri 
ákvörðun meirihluta Samfylkingar, Framsóknarflokks, Pírata og Viðreisnar. Umrædd 
launafrysting var ekki tilkynnt fyrr en eftir að unglingarnir hófu störf um sumarið og fól í sér 
verulega kjaraskerðingu fyrir þá. Sanngjarnt væri að leiðrétta nú laun unglinganna í samræmi 
við breytingar á launavísitölu frá síðustu breytingu árið 2022. Reikna má með að launin þyrftu 
þá að hækka um 14% til að þau héldu verðgildi sínu miðað við 2022. Á þessum fundi 
samþykkti meirihlutinn hins vegar tillögu um 7,8% hækkun, sem er langt frá því að vinna upp 
þá kjaraskerðingu er unglingarnir hafa orðið fyrir frá síðustu hækkun. Tillaga 
Sjálfstæðisflokksins um að launin hækkuðu í samræmi við launavísitölu frá 2022, eins og 
ungmennaráð Vesturbæjar, Miðborgar og Hlíða fór fram á, var felld með atkvæðum 
Samfylkingar, Framsóknarflokks, Pírata og Viðreisnar. 

Lögð fram svohljóðandi bókun áheyrnarfulltrúa Sósíalistaflokks Íslands: 

Sósíalistar taka undir tillögu ungmennaráðs um nauðsyn þess að laun unglinga í Vinnuskóla 
Reykjavíkur verði leiðrétt og gerð sambærileg launum í öðrum sveitarfélögum fyrir sambærileg 
störf. 

Lögð fram svohljóðandi bókun áheyrnarfulltrúa Flokks fólksins: 

Fulltrúi Flokks fólksins styður heilshugar þessa tillögu  Ungmennaráðsins um hækkun launa 
í Vinnuskóla Reykjavíkur. Laun ungmenna sem starfa í Vinnuskóla Reykjavíkur hafa verið 
langt undir því sem unglingar fá í öðrum sveitarfélögum fyrir sambærileg störf. Kallað er eftir 
því að unglingum sé ekki mismunað eftir því hvar þeir búa, jafnræði sé tryggt og að laun í 
Vinnuskólanum fylgi launaþróun í landinu. Fulltrúi Flokks fólksins telur mikilvægt að hlúa að 
vinnuskólanum að öllu leyti. Vinnuskólinn þjónar mikilvægu hlutverki. Meginhlutverk 
Vinnuskólans er að veita nemendum úr efstu bekkjum grunnskóla uppbyggileg sumarstörf, 
fræðslu og tækifæri til að starfa við fjölbreytt verkefni sem flest snúa að garðyrkju og umhirðu 
í borginni. Laun í Vinnuskólanum þurfa að vera vísitölutengd enda ekki annað sanngjarnt. 
Þótt verðbólga sé eitthvað að síga niður má ætla að langur tími sé í einhvern viðvarandi 
stöðugleika í efnahagslífinu. Laun þessa hóps eiga að lúta almennum verð- og kjarabótum 



 

 

  

 

   
 

eins og laun annarra í samfélaginu. Umhverfis-og skipulagsráð lagði til hækkun launa sem 
ber að fagna en Flokkur fólksins hefði viljað að sjá breytingar tillögu Sjálfstæðisflokksins 
samþykkta þar sem laun hefðu hækkað meira þ.e. í samræmi við breytingar á launavísitölu 
frá því að síðasta launahækkun tók gildi vorið 2022.  

 
 

Glóey Helgudóttir Finnsdóttir 
Umhverfis- og skipulagssvið 

Skrifstofa stjórnsýslu og gæða 
 

 
 
Fylgiskjöl: Bréf skólastjóra Vinnuskóla Reykjavíkur, dags. 4. apríl 2024 



 
Reykjavík, 4. apríl 2024 

MSS24020127 
 

Umhverfis- og skipulagsráð Reykjavíkur 
 
 
Hækkun á tímakaupi nemenda Vinnuskóla Reykjavíkur sumarið 2024 

 
Lagt er til að launa nemenda Vinnuskólans séu fest við launaflokk 217 (grunnlaunaflokkur í 
kjarasamningi Sameykis og Reykjavíkurborgar), dagvinnukaup 2555 kr. á klst.  
Nemendur í 8. bekk fái greidd 30% af launaflokki 217, nemendur í 9. bekk 40% af launaflokki 
217 og nemendur í 10. bekk 50% af launaflokki 217: 
 

• Tímakaup nemenda úr 8. bekki hækki úr 711 kr. í 766,5 kr.   
• Tímakaup nemenda úr 9. bekki hækki úr 947 kr. í 1.022 kr.   
• Tímakaup nemenda úr 10. bekki hækki úr 1.184 kr. í 1.277,5 kr.   

 
Hækkunin á tímakaupi nemur um 7,9%. Í fjárhagsáætlun eru rúmlega 268 milljónir á launalið 
nemenda en með hækkun launataxta og áætlaðan fjölda nemenda fyrir sumarið 2024, 3.000 
nemendur, þarf að sækja um hækkun á launalið um 21 milljón.  
   
Ljóst er að þessi hækkun rúmast ekki innan launaliðs nemenda í fjárhagsáætlun umhverfis- og 
skipulagssviðs fyrir árið 2024. Tillagan er því lögð fyrir umhverfis- og skipulagsráð með fyrirvara 
um samþykki borgarráðs um aukafjárveitingu.  
 
Þessar hækkanir sem hér eru lagðar til fylgja sömu aðferðafræði og notast er við í æ fleiri 
sveitafélögum/vinnuskólum í dag, þ.e. hlutfallstengingu við lægsta launaflokk í kjarasamningi 
sveitarfélags og viðkomandi stéttarfélags. Með þessum hætti verða laun nemenda í Vinnuskóla 
Reykjavíkur sambærileg við laun í flestum vinnuskólum höfuðborgarsvæðisins. 
 

Virðingarfyllst, 
 

Þorvaldur Guðjónsson 
Skólastjóri Vinnuskóla Reykjavíkur 

